
KOMISIONERI PËR MBROJTJEN NGA DISKRIMINIMI 

 

Nr.  1374/3 Prot.                               Tiranë, më 06.11. 2025 

             
            

V E N D I M 

 

Nr. 252,  datë   06. 11. 2025 

 

Bazuar në nenin 32/1/a dhe nenin 33, të ligjit nr. 10221/2010 “Për Mbrojtjen nga 

Diskriminimi”, të ndryshuar, Komisioneri për Mbrojtjen nga Diskriminimi mori në shqyrtim 

ankesën nr. 216 Regj., datë 01.10.2025, të z. A. K., kundër Bashkisë Shkodër, në të cilën 

pretendohet për diskriminim për “aftësisë së kufizuar1”. 

Në përfundim të shqyrtimit paraprak të ankesës, Komisioneri për Mbrojtjen nga Diskriminimi2, 

K O N S T A T O I: 

I. Parashtrimi i fakteve sipas subjektit ankues. 
 

Bazuar në parashtrimet si dhe dokumentacionin e përcjellë pranë KMD-së nga subjekti ankues 

z. A. K., ndër të tjera, shprehet se: Unë A. K., banues në Shkodër, me statusin e invalidit, 

paraqes këtë ankesë për diskriminim të ushtruar ndaj meje nga Bashkia Shkodër/Policia 

Bashkiake. Me datën 29 shtator 2025, gjatë paraqitjes në zyrat e Bashkisë për të marrë 

përgjigjen e rinovimit të kartës së invaliditetit, më është refuzuar shërbimi me arsyetimin se 

figuroj debitor me dy gjoba me vlerën 18.000 lekë. Dua të theksoj se për këto dy gjoba nuk jam 

njoftuar asnjëherë, nuk kam firmosur procesverbal dhe nuk më është dërguar asnjë komunikim 

zyrtar në adresën e banimit. Më e çuditshmja është se vjet arrita ta rinovoj kartën pavarësisht 

ekzistencës së një prej gjobave, ndërsa këtë vit më është mohuar e drejta. Kjo tregon qartazi 

trajtimin e pabarabartë, arbitrar dhe diskriminues, duke më penguar të përfitoj një të drejtë 

thelbësore si person me aftësi të kufizuar. Të ardhurat e mia janë të kufizuara vetëm me 

ndihmën ekonomike dhe përfitimin nga statusi i invalidit, ndaj vendosja e këtij kushti përbën 

jo vetëm padrejtësi, por edhe cenim të dinjitetit tim. 

Përfundimisht ankuesi kërkon nga Komisioneri, konstatimin e diskriminimit dhe  të urdhërojë 

rinovimin e kartës së invaliditetit të kryhet pa u kushtëzuar me pagesën e gjobave. 

 

1
 Sipas Librezës nr.35 të lëshuar në datë 31.12.2024 të Shoqatës së Invalidëve të Punës së Shqipërisë. 

2 Në vijim do t’i referohemi me akronimin: KMD. 

II. Nga shqyrtimi paraprak i ankesës, u konstatua se:       

Pas kryerjes së verifikimit paraprak të ankesës dhe akteve bashkëlidhur saj, KMD gjykoi se kjo 

ankesë duhej plotësuar me informacion shtesë për të mundësuar shqyrtimin e mëtejshëm të 

kësaj ankese. Për këtë arsye, Komisioneri iu drejtua ankuesit me shkresën nr. 1374/1 prot., datë 

06.10.2025, duke kërkuar informacion si më poshtë:    

- Kopje të kërkesës suaj të depozituar pranë Bashkisë Shkodër, në lidhje me rinovimin e 

kartës së invaliditetit. Përgjigjen zyrtare të kthyer nga Bashkia Shkodër, lidhur me 

refuzimin e rinovimit të kartës së invaliditetit. 

- Informacion të detajuar lidhur me arsyet që kanë çuar në vendosjen e dy masave 

administrative (gjobave) nga ana e Policisë Bashkiake Shkodër. 

- Informacion nëse këto masa administrative janë ankimuar nga ana juaj në rrugë 

administrative, si dhe kopje të çdo ankese apo vendimi përkatës që lidhet me këtë 

proces. 

- Informacion nëse gjobat e lartpërmendura janë shlyer nga ana juaj, nëse po, 

dokumentacion që vërteton pagesën e tyre. 

- Çdo informacion ose dokumentacion tjetër shtesë që ju do ta gjykoni të nevojshëm në 

mbështetje të ankesës tuaj.      

Referuar Fletës së Lajmërim-Marrjes të Zyrës Postare nr. RR 799 707 326 AA, datë 

06.10.2025, rezultoi se pala ankuese e ka marrë në dorëzim shkresën nr.1374/1 prot., date 

07.10.2025 të Komisonerit, por nuk ka dërguar asnjë përgjigje në lidhje me të pranë 

Komisionerit. 

III. Mbështetur në sa më sipër, Komisioneri vlerëson se: 
 

Në nenin 1 të ligjit 10221/2010 “Për Mbrojtjen nga Diskriminimi”, të ndryshuar, përcaktohet 

se: “Ky ligj rregullon zbatimin dhe respektimin e parimit të barazisë dhe mosdiskriminimit në 

lidhje me racën, etninë, ngjyrën, gjuhën, shtetësinë, bindjet politike, fetare ose filozofike, 

gjendjen ekonomike, arsimore ose shoqërore, gjininë, identitetin gjinor, orientimin seksual, 

karakteristikat e seksit, jetesën me HIV/AIDS, shtatzëninë, përkatësinë prindërore, 

përgjegjësinë prindërore, moshën, gjendjen familjare ose martesore, gjendjen civile, 

vendbanimin, gjendjen shëndetësore, predispozicionet gjenetike, pamjen e jashtme, aftësinë e 

kufizuar, përkatësinë në një grup të veçantë, ose me çdo shkak tjetër”.  

Diskriminimi përkufizohet nga ligji 10221/2010 “Për Mbrojtjen nga Diskriminimi”, të 

ndryshuar, në nenin 3, pika 1, si: “‘Diskriminim’ është çdo dallim, përjashtim, kufizim ose 

preferencë, bazuar në cilindo shkak të përmendur në nenin 1 të këtij ligji, që ka si qëllim ose 

pasojë pengesën ose bërjen të pamundur të ushtrimit në të njëjtën mënyrë me të tjerët të të 

drejtave e lirive themelore të njohura nga Kushtetuta e Republikës së Shqipërisë, aktet 

ndërkombëtare të ratifikuara nga Republika e Shqipërisë, si dhe nga ligjet në fuqi”. 

Në bazë të nenit 7, të ligjit 10221/2010 “Për Mbrojtjen nga Diskriminimi”, të ndryshuar, 

mbrojtja nga diskriminimi garantohet ndaj çdo veprimi ose mosveprim të autoriteteve publike 

ose të personave fizikë a juridikë që marrin pjesë në jetën dhe sektorët publikë ose privatë, që 

krijojnë baza për mohimin e barazisë ndaj një personi apo grupi personash, ose që i ekspozon 

ata ndaj një trajtimi të padrejtë dhe jo të barabartë, kur ata ndodhen në rrethana të njëjta ose të 

ngjashme, në krahasim me persona të tjerë ose grupe të tjera personash. 

Në Kreun III, të ligjit të sipërcituar parashikohet mbrojtje e posaçme nga diskriminimi në 

fushën e të mirave dhe shërbimeve. Ky ligj në nenin 20, pika 1, të tij parashikon se: “1. Personi 

fizik ose juridik që ofron të mira apo shërbime për publikun, me pagesë ose jo, ndalohet të 

diskriminojë një person tjetër, i cili kërkon t’i arrijë ose t’i përdorë ato: a) duke refuzuar t’i 
japë një personi apo grupi personash të mira apo shërbime për shkaqet e përmendura në nenin 

1 të këtij ligji; b) duke refuzuar t’i ofrojë një personi të mira apo shërbime në mënyrë të 

ngjashme, ose me cilësi të ngjashme, ose në kushte të ngjashme me ato në të cilat këto të mira 

apo shërbime i ofrohen publikut në përgjithësi”. 

Mbështetur në detyrimet ligjore të parashikuara në nenin 3 të Kushtetutës të Republikës së 

Shqipërisë në të cilën shteti merr masa për mbrojtjen e dinjitetit të njeriut dhe respektimin e 

lirive dhe të drejtave të tij, nenit 14 të Konventës Evropiane të të Drejtave të Njeriut, ligjin nr. 

10221, datë 04.02.2010 “Për Mbrojtjen nga Diskriminimi”, të ndryshuar, Komisioneri për 

Mbrojtjen nga Diskriminimi synon respektimin me rigorozitet të parimit të barazisë përpara 

ligjit, barazi të shanseve dhe mundësive për të ushtruar të drejtat dhe liritë, si dhe zbatimin e 

efektshëm të politikave antidiskriminuese. 

Subjekti ankues është z. A.K., banues në Shkodër, me statusin e invalidit. 
Ai paraqet ankesë pranë Komisionerit për Mbrojtjen nga Diskriminimi (KMD), duke 

pretenduar diskriminim nga Bashkia Shkodër/Policia Bashkiake. 

Z. K., deklaron se me datë 29 shtator 2025, gjatë paraqitjes në zyrat e Bashkisë për rinovimin 

e kartës së invaliditetit, i është refuzuar shërbimi me arsyetimin se rezulton debitor me dy gjoba 

në vlerën totale prej 18.000 lekësh. Ai thekson se nuk është njoftuar për këto gjoba, nuk ka 

firmosur procesverbal dhe nuk i është dërguar asnjë komunikim zyrtar në adresën e banimit. 

Gjithashtu, ai shpreh çudi se, ndonëse një nga gjobat ka ekzistuar edhe vitin e kaluar, atëherë 

rinovimi i kartës është kryer, ndërsa këtë vit i është mohuar. 

Subjekti ankues e konsideron këtë situatë si trajtim të pabarabartë, arbitrar dhe diskriminues, 

duke i penguar përfitimin e një të drejte themelore si person me aftësi të kufizuara. Duke qenë 

se të ardhurat e tij përbëhen vetëm nga ndihma ekonomike dhe përfitimet nga statusi i invalidit, 

vendosja e këtij kushti për rinovimin e kartës përbën, sipas tij, jo vetëm padrejtësi por edhe 

cenim të dinjitetit të tij. 

Ndërkohë, referuar fakteve dhe rrethanave të paraqitura nga subjekti ankues z. A. K.,  i cili 

pretendon se i është mohuar e drejta për rinovimin e kartës së invaliditetit nga Bashkia Shkodër, 

me arsyetimin se rezulton debitor me dy gjoba të vendosura nga Policia Bashkiake, pas 

shqyrtimit të dokumentacionit të përcjellë nga vetë ankuesi, rezulton se ai nuk ka vënë në 

dispozicion asnjë provë që të vërtetojë se është paraqitur me kërkesë të rregullt pranë 

institucionit përkatës për qëllim të rinovimit të kartës së invaliditetit, sipas procedurës së 

kërkuar.  

Nga ana e ankuesit, nuk është dorëzuar asnjë kopje e kërkesës zyrtare, as ndonjë dokument që 

vërteton se i është kthyer përgjigje nga institucioni ku është paraqitur, dhe as ndonjë 

komunikim zyrtar që të dokumentojë refuzimin e pretenduar të shërbimit. Pasi referuar 

procedurës ligjore të parashikohet se rinovimi i kartës së invaliditetit kryhet nëpërmjet 

paraqitjes së kërkesës nga subjekti përkatës pranë strukturave të ngarkuara me administrimin e 

shërbimeve për personat me aftësi të kufizuara, të cilat zakonisht funksionojnë pranë bashkive 

ose njësive vendore. Kjo kërkesë duhet të shoqërohet me dokumentacionin mjekësor dhe 

administrativ përkatës dhe, nëse është e nevojshme, me vendim të Komisionit Mjeko-Ligjor të 

Caktimit të Aftësisë për Punë (KMCAP), për vlerësimin e vazhdueshëm të aftësisë për punë. 

Gjithashtu, në mungesë të kthimit të përgjigjes nga ankuesi, mbetet e paqartë edhe arsyeja 

konkrete për të cilën është gjobitur, dhe shkelja për të cilën është ndëshkuar. Gjithashtu, nga 

informacioni i deritanishëm nuk rezulton që ky subjekt të ketë ushtruar ndonjë ankim lidhur 

me gjobat në fjalë apo të ketë kërkuar rishqyrtimin e tyre në rrugë administrative.  

Në kushtet kur nuk është dorëzuar dokumentacioni minimal për të vërtetuar se procedura është 

ndjekur sipas rregullave, si dhe mungesës së çdo akti zyrtar që të provojnë refuzimin e 

pretenduar, nuk mund të arrihet në këtë fazë në një konkluzion të plotë mbi trajtimin e 

pabarabartë të pretenduar. Gjithashtu, mbetet e paprovuar lidhja e drejtpërdrejtë midis 

ekzistencës së dy gjobave dhe mohimit të të drejtës për rinovim të kartës së invaliditetit, për sa 

kohë që subjekti nuk ka paraqitur asnjë akt zyrtar të institucionit që të vërtetojë kushtëzimin e 

shërbimit. Mungesa e këtyre elementeve nuk përmbush kushtet procedurale për shqyrtimin e 

mëtejshëm të pretendimit për trajtim diskriminues. 

Në mungesë të provave e fakteve mbi të cilat supozohet se ka pasur diskriminim, pamundësohet 

vijimi i procedurës për shqyrtimin e ankesës. 

Për rrjedhojë, për sa më sipër, referuar nenit 33, pika 4, shkronja “ç” të ligjit 10221/2010 

“Për Mbrojtjen nga Diskriminimi”, të ndryshuar, ku parashikohet se: “4. Ankesa nuk 

pranohet nëse: ...ç) ... nuk ka informacion të mjaftueshëm për të bërë të mundur një hetim3”, 

Komisioneri vlerëson se, ankesa nuk duhet të pranohet, pasi nuk ka informacion të 

mjaftueshëm për të bërë të mundur një hetim, e për rrjedhojë nuk mund t’i nënshtrohet 

procedurave të mëtejshme të parashikuara në ligj, për shqyrtimin e saj.  

PËR KËTO ARSYE: 

Mbështetur në nenin 21/1, nenin 32, pika 1/a, si dhe nenin 33, pikat 1, 4/ç/  të ligjit nr.10 

221/2010 “Për Mbrojtjen nga Diskriminimi”, të ndryshuar,  

 

3 Për analogji citojmë: Vendimin nr. 163, datë 14.08.2023, të KMD-së, Vendimin nr. 205, datë 19.10.2023, të 

KMD-së, Vendimin nr. 226, datë 06.11.2023, të KMD-së, Vendimi nr. 27, datë 23.01.2024, etj. 

mailto:info@kmd.al
http://www.kmd.al/


 

 

 

                                                                                               
Adresa: Rruga e Durrësit, Nr. 27, Kodi Postar 1001, Tiranë , Tel: +355 4 2431078, E-mail: info@kmd.al, Web: www.kmd.al 

 

5 

 

 
 

Komisioneri për Mbrojtjen nga Diskriminimi, 

V E N D O S I : 

1. Mospranimin e ankesës me nr. 216 Regj., datë 01.10.2025, të subjektit ankues z. A. K., 

pasi nuk plotësohen kriteret përkatëse të parashikuara nga ligji nr. 10221/2010 “Për 

Mbrojtjen nga Diskriminimi”, i ndryshuar. 

 

2. Kundër këtij vendimi lejohet ankim në Gjykatën Administrative të Shkallës së Parë 

Tiranë, brenda 45 ditëve nga marrja dijeni e këtij vendimi. 

 
 
 
 

KOMISIONERI 
 

 
 Robert GAJDA 

